ASATIZAH : SIAPA & BAGAIMANA

(Terbitan At-Takwin, Jul-Sept. 2000)
Pengajian Islam adalah satu bidang ikhtisas tersendiri. Mereka yang mendalami bidang ini dikenali sebagai asatizah dan ulama adalah dikira sebagai golongan ikhtisas (specialist) seperti jurutera, doktor dan peguam.

Sebagaimana golongan ikhtisas yang lain, usaha untuk melahirkan golongan yang mendalami bidang pengajian Islam memerlukan kesungguhan, ketelitian dan perancangan yang rapi dengan sokongan institusi yang kukuh.

Kumpulan Sasaran Melahirkan Asatizah

Sebahagian dari usaha untuk melahirkan golongan asatizah dan ulama ialah untuk mengenalpasti kumpulan sasaran untuk melahirkan asatizah.

Terdapat sekurang-kurangnya tiga kumpulan sasaran yang boleh melahirkan asatizah

1. Mereka yang mengikuti pendidikan madrasah sepenuh masa dari awal persekolahan. Antara asatizah yang lahir dari kumpulan ini ialah Ust Syed Abdillah Aljufri (Mudir Madrasah Aljunied Al-Islamiah), Ustaz Abu Bakar Hashim (Mantan Presiden Mahkamah Syariah), Ust Muhammad Haniff Hassan (Pengurus Sekretariat PERDAUS), Ust Lukman Afandi (Pegawai Eksekutif Jabatan Pendidikan Agama MUIS) dan Ust Kamaruzaman Afandi (Pegawai Eksekutif Pejabat Mufti MUIS).


2. Mereka yang mengikuti pendidikan sekolah pemerintah di peringkat awal persekolahan yang kemudiannya menukar ke madrasah sepenuh masa samada setelah menamatkan sekolah rendah pemerintah atau setelah menamatkan sekolah menengah atau yang berpindah ke madrasah di pertengahan sekolah rendah atau menengah di sekolah pemerintah. Ada pula yang mendalami bidang pengajian Islam setelah menamatkan pengajian di bidang lain di peringkat universiti. Antara yang lahir dari kumpulan ini ialah Ust Firdaus Yahya (Pegawai Eksekutif di Pejabat Mufti MUIS, berpindah ke madrasah setelah lulus GCE O level dan berkelulusan Al-Azhar), Ust Mohd Fatris Bakaram (Mudir Madrasah Al-Irsyad, berpindah ke madrasah setelah lulus PSLE dan berkelulusan Al-Azhar), Ust Nor Razak Abu Bakar (Kadi di Pejabat Pendaftar Pernikahan Islam, berpindah ke madrasah setelah lulus GCE O level dan berkelulusan Al-Azhar), Ust Abdul Rahman Mohamed (Pengurus Masjid Darussalam, berpindah ke bidang pengajian Islam setelah GCE O level, melanjutkan pengajian ke pesantren di Indonesia dan berkelulusan Universiti Madinah), Ust Mohamad Mohamad Ishak (Setiausaha PERGAS, berpindah ke madrasah setelah GCE O level dan berkelulusan Al-Azhar), Ust Mohd Kamal Mokhtar (Pengurus Pusat Andalus, berkelulusan Universiti Nasional Singapura dan Universiti Madinah) Ustazah Sukarti Asmoin (Mudirah Madrasah Al-Maarif, berkelulusan Universiti Nasional Singapura dan Akademi Islam Universiti Malaya) dan Ust Zulkifli Othman (Pengurus Pusat Andalus).


3. Golongan dewasa yang tidak berkelulusan dalam bidang pengajian Islam melalui institusi pendidikan yang rasmi sebaliknya atas inisiatif dan kesungguhan sendiri mereka dididik atau mengikuti kelas-kelas pengajian agama di bawah kendalian seorang atau beberapa tokoh agama atau pertubuhan agama seperti mereka yang belajar bertahun-tahun dengan Sheikh Omar Al-Khatib, Kiyai Kassim atau yang berkelulusan Madrasah Mingguan PERGAS. Antara yang lahir dari golongan ini ialah Ust Hj Embek Ali (Mantan Presiden PERDAUS), Ust Haron Hasan Akhtar (Pendakwah Bebas) dan Ust Zhulkefle Ismail (Pengurus di PERGAS). 

Ini menunjukkan bahawa sememangnya, secara realiti golongan asatizah dan ulama yang ada hari ini dilahirkan dari kumpulan yang berbeza dan terdapat pelbagai kumpulan dalam masyarakat yang boleh dijadikan sasaran bagi melahirkan asatizah dan ulama.

Satu aspek penting dalam proses melahirkan asatizah dan ulama ialah kewujudan institusi-institusi yang berperanan untuk tujuan ini. Kewujudan institusi adalah penting sebagai manifestasi perancangan yang rapi dan sistematik.

Institusi Yang Melahirkan Asatizah

Sekurang-kurangnya terdapat empat institusi penting yang boleh memainkan peranan dalam proses melahirkan asatizah dan ulama.

1. Institusi Keluarga.

Hakikatnya keluarga merupakan institusi yang pertama dan utama dalam pendidikan anak-anak bukan hanya sebagai seorang yang soleh tetapi juga dalam melahirkan asatizah dan ulama.

Tidak dapat dinafikan kepentingan sekolah atau institusi lain bagi pendidikan seorang anak. Namun Islam menetapkan bahawa tanggungjawab pendidikan seorang anak asalnya terletak di atas bahu ibu bapa dan warisnya atau dengan erti kata lain keluarganya. 

Jika kita membaca sejarah para ulama dahulu, kita akan dapati ramai di antara mereka yang mana bapanya adalah Tok Guru baginya selain berguru dengan pelbagai ulama yang lain. Dari kecil mereka berguru dengan bapanya sendiri, yang juga arif dalam bidang agama. Setelah remaja atau dewasa barulah mereka mula berguru dengan ulama lain dan merantau bagi melanjutkan pengajian dalam bidang agama dengan lebih mendalam.

Dalam konteks ini, keluarga berperanan untuk memberi pendidikan asas agama bagi anak-anak dari segi nilai hidup dan fardu ain sehingga wujud kecenderungan yang tinggi terhadap agamanya. Selain itu, keluarga juga berperanan sebagai pengukuh atau penyokong bagi pendidikan agama anak-anaknya yang diterima dari luar seperti dari madrasah sepenuh masa atau separuh masa.

Institusi keluarga sebenarnya merupakan potensi besar dalam proses melahirkan asatizah dan ulama tetapi ia seperti terabai. Terabai kerana tiada satu perancangan yang teratur dan sistematik bagaimana sebuah keluarga dapat digembleng dan dibentuk sehingga menjadi sebuah madrasah di rumah (home based madrasah). Yang mana setiap keluarga adalah madrasah yang tersendiri bukan hanya bagi melahirkan seorang yang soleh tetapi juga bagi melahirkan asatizah dan ulama.

Apa yang menyedihkan ialah institusi ini yang sepatutnya memainkan peranan penting tetapi wujud kecenderungan berlepas tangan, keluarga yang menghantar anak-anaknya belajar agama supaya menjadi anak yang soleh tetapi tidak berperanan untuk mengukuhkan apa yang diperolehi dari madrasah. Mereka hanya berlepas tangan mengenai pendidikan agama anaknya kepada madrasah kerana mereka sendiri jahil tentang agama. Yang lebih buruk lagi, sebahagian mereka melakukan sesuatu yang bertentangan dengan apa yang dipelajari oleh anaknya di madrasah. Mereka mahu anak mereka menjadi soleh tetapi mereka tidak peduli akan kesolehan diri mereka sendiri.

2. Institusi Masjid.

Masjid dalam Islam mempunyai pelbagai fungsi yang menjangkau fungsi ibadat khusus semata-mata. Di zaman Rasulullah s.a.w, masjid juga berfungsi sebagai pusat pengajian. Ini kemudiannya berterusan sehingga menjadi tradisi dalam pengajian Islam. Ini adalah simbol akan hubungan kuat pusat pengajian dalam Islam dengan masjid dan hubungan ilmu dengan ibadah dalam Islam. Contoh yang boleh kita lihat ialah Masjid Al-Azhar dan Masjidil Haram yang sehingga kini, kelompok-kelompok pengajian masih berkembang di dalam masjid berkenaan. 

Dalam konteks usaha melahirkan asatizah, ini boleh dicapai melalui program madrasah separuh masa peringkat rendah dan menengah dan program-program bermodul yang lain. Masjid di sini memainkan peranan untuk menanam pengetahuan asas dalam pengajian Islam melalui madrasah separuh masanya, membina motivasi di kalangan para pelajar madrasah separuh masa untuk mendalami pengajian Islam, mengenal individu di kalangan para pelajar madrasah separuh masa yang berpotensi untuk menjadi asatizah dan ulama dan membina asas-asas yang kuat untuknya mencapai tujuan demikian. 

Jika peranan ini dapat dilakukan secara sistematik, ia berpotensi untuk mewujudkan golongan asatizah dan ulama dari kumpulan 2 dan 3 yang dinyatakan di atas.

Selain itu, masjid juga berperanan sebagai medan latihan bagi calon-calon asatizah untuk mempraktikkan apa yang dipelajari dan berinteraksi dengan masyarakat.

Masjid juga boleh teroka untuk menjadi institusi yang menawarkan pengajian Islam di peringkat pengajian tinggi yang bertaraf sijil, diploma, sarjana muda dan seterusnya. Program ini bukan hanya bermanfaat bagi para pelajar madrasah sepenuh masa tetapi juga lulusan madrasah menengah separuh masa bahkan orang dewasa dan graduan pengajian tinggi Singapura yang secara serius mahu menukar ke aliran pengajian Islam dan ingin berperanan sebagai asatizah dalam masyarakat.

3. Institusi Madrasah.

Hari ini institusi madrasah dianggap sebagai institusi utama bagi melahirkan asatizah. Ini adalah satu perkara yang baik dan perlu diteruskan. Walau pun demikian, ia tidak harus dijadikan sebagai satu-satunya institusi bagi tujuan ini. 

Cabarannya ialah bagaimana boleh dipastikan hanya mereka yang mahu dan berpotensi untuk menjadi asatizah mengikuti program madrasah sepenuh masa dan berjaya.

Mungkin ada yang mengatakan bahawa madrasah tidak seharusnya menjadi pusat untuk melahirkan asatizah tetapi untuk melahirkan jurutera muslim, doktor muslim dan sebagainya. Ini adalah yang ideal yang sememangnya sangat diidamkan. Namun secara realitinya hari ini, madrasah dan masyarakat belum berkemampuan untuk mencapai hasrat ini. 

Yang terbaik ialah untuk memilih pendekatan berfokus, iaitu madrasah menumpu bagi usaha melahirkan asatizah dan usaha melahirkan jurutera dan doktor muslim dijalankan melalui saluran lain yang sesuai dengan kemampuan dan realiti yang ada.

4. Pertubuhan-pertubuhan Islam.

Pertubuhan-pertubuhan Islam juga boleh berperanan untuk menjadi institusi yang melahirkan asatizah. Ini dicapai melalui pelaksanaan program madrasah separuh masa di bawah pertubuhan berkenaan.

Kadar anak-anak Melayu Islam yang tidak mendaftar di madrasah separuh masa adalah tinggi. Penglibatan pertubuhan-pertubuhan Islam dalam bidang ini akan membantu mempercepatkan penyediaan infrastruktur yang lebih banyak dan peluang yang lebih luas.

Pertubuhan-pertubuhan Islam juga boleh meneroka dan bekerjasama bagi mewujudkan institut pengajian tinggi Islam di Singapura yang masih belum tercapai bagi memenuhi keperluan para pelajar madrasah sepenuh masa dan masyarakat umum yang berminat. Hari ini, usaha sebegini boleh dicapai melalui program berkembar dengan universiti yang telah sedia ada dan melalui penggunaan teknologi maklumat. 

Kewujudan institusi ini juga berperanan untuk mewujudkan peluang yang lebih bermakna bagi para asatizah dalam bidang intelektual menjangkau lebih dari hanya kelas-kelas fardu ain di masjid. 

Pelbagai Cara & Pelbagai Jalan

Berdasarkan apa yang dinyatakan di atas beberapa perkara berikut dapat disimpulkan;

1. Kumpulan sasaran bagi melahirkan asatizah hari ini bukan hanya di madrasah. Hatta sekiranya kumpulan sasaran itu hanya berada di madrasah hari ini, adalah menjadi satu langkah yang penting dan bijak untuk diluaskan kumpulan sasaran ini secara seimbang melalui satu usaha yang sistematik dan terancang.


2. Terdapat pelbagai institusi yang berpotensi untuk menyumbang dalam proses melahirkan asatizah. Tanpa bertujuan untuk mengurangkan peranan madrasah sepenuh masa, namun adalah menjadi satu kepentingan untuk meneroka dan membangun pelbagai saluran bagi melahirkan asatizah. Agar setiap saluran menyokong yang lain dan kehilangan satu saluran tidak memupuskan proses melahirkan asatizah.


3. Matlamat utama ialah memastikan jumlah asatizah yang mencukupi bagi masyakarat Islam Singapura. Institusi adalah wasilah ke arah itu. Apa jua wasilah ia boleh berubah mengikut perubahan persekitaran kecuali ada dalil yang menegahnya dari diubah atau ada kemudaratan besar yang yakin.

